
2 Pedr_(5)

2 Pedr 1: 19-21

19 A dyn ni’n rhoi pwys mawr ar neges y proffwydi hefyd. Byddai'n beth da i chithau dalu sylw i’r neges honno. Mae fel lamp sy’n goleuo rhywle tywyll nes i’r dydd wawrio ac i ‘seren y bore’ godi i oleuo eich meddyliau chi. 20 Mae’n hynod o bwysig i chi ddeall hyn – mai dim syniadau'r proffwyd ei hun ydy’r negeseuon sydd yn yr ysgrifau sanctaidd. 21 Dim y proffwyd ei hun oedd yn penderfynu ei fod am ddweud rhywbeth. Er mai pobl oedd yn gwneud y siarad, yr Ysbryd Glân oedd yn eu cymell nhw i siarad. Roedden nhw’n dweud beth roedd Duw am iddyn nhw ei ddweud.
Yma mae Pedr yn pwysleisio gwerth Gair Duw, sef y Beibl. Mae Cristnogion yn credu fod y Beibl wedi ei ysbrydoli gan Dduw, ac yn berffaith gywir yn yr hyn mae’n ei ddysgu.  Mae Gair Duw’n ‘fwy miniog na'r un cleddyf, ac yn treiddio'n ddwfn o’n mewn, i wahanu’r enaid a’r ysbryd, y cymalau a’r mêr.’ (Hebreaid 4:12)
Roedd yr Iddewon oedd wedi dod i gredu yn Iesu Grist yn gallu gweld fod yr Hen Destament yn llawn hanesion oedd yn dysgu rhywbeth i ni am y Meseia oedd i ddod.  Roedden nhw’n gweld fod y proffwydi wedi dweud fod y Meseia (Iesu) ar ei ffordd (Micha 2; Eseia 9; Daniel 7; Joel 2 ; Sechareia 9 ayyb). Roedd  Pedr yn annog ei ddarllenwyr i roi pwys mawr ar eiriau Duw oedd ar gael yn yr Hen Destament. Mae angen i bob Cristion dalu sylw i be mae’r Beibl yn ddweud. 

Mae dealltwriaeth o’r Beibl yn taflu golau ar y byd o’n cwmpas. Iesu ei hun ydy goleuni’r byd (Ioan 8:12) a seren y bore (Datguddiad 22:16). Yng ngoleuni Crist rydym yn gallu gweld y byd fel y mae o go iawn – yn le tywyll.  Allwn ni ddim gadael drysau ein tai heb eu cloi, rhaid i ni gloi drysau ein ceir, fedrwn ni ddim teimlo’n rhydd i adael ein plant i fynd allan i chwarae...mae’r byd yn lle sy’n codi ofn ar bobl yn aml. 
Roedd Ysbryd Duw yn rhoi geiriau i’r proffwydi i’w siarad. Ar ddydd y Pentecost (Actau 2) cafodd Pedr ei lenwi â’r Ysbryd Glân a daeth tair mil o bobl i gredu yn Iesu Grist. Felly roedd ganddo brofiad personol fod Duw yn gallu rhoi’r geiriau iawn i bobl i’w pregethu. Yma, yn ei lythyr, roedd o eisiau pwysleisio gwerth yr ysgrifau sanctaidd. Roedd o eisiau i Gristnogion ddeall y byddai darllen ac astudio’r ysgrythurau o help mawr iddyn nhw i aeddfedu yn eu bywydau Cristnogol.
Yn y Beibl gallwn ddarganfod popeth mae Duw wedi dewis ei ddatgelu amdano’i hun a’i Fab, Iesu Grist. Mae Pedr yn galw’r Hen Destament yn ysgrifau sanctaidd, am eu bod yn dweud un union beth roedd y Duw sanctaidd yn ei ddweud. Nid syniadau dynion a merched sydd yn y Beibl, ond geiriau Duw wedi cael eu rhoi drwy’r Ysbryd Glân i bobl eu cofnodi.  

